
111

E d’arvîghe ô mæ chêu comme a un amigo,

Ch’ô no manca de mezi e cortexia:

Allôa a contâghe in breve me destrigo

A mæ vitta, l’impreisa concepia,

O caxo de Madera, ô basso intrigo

Di Portogheixi, e a spedizion fallia,

A mæ vixita a Zena, a non curanza

Di mæ patrioti, e a nêuva mæ speranza.


112

Lê ô me stava a sentî con attenzion

E co-i atti da testa ô dava segno

Aôa de compiaxensa e approvazion,

Aôa de despiaxeî, aôa de sdegno;

E strenzendome a man con affezion

O me dixeiva ä fin quell’ommo degno;

Colombo, rimetteive në mæ moen,

Seggiæ pe aôa tranquillo e dormî ben.


113

In mezo d’uña lunga galleria

O me portava all’indoman mattiña,

Chi ea de carte geografiche guernia,

Dove gh’ëa un mego sommo pe dottriña

Celebre a Palos tanto in geografia

Che in storia naturale e ne-a meixiña,

E ô me façeiva replicâ davanti

A-ô stesso e cose dite ä seia avanti.


114

E fra noî trei uña conferenza allôa

Incomençemmo intorno a-ô mæ progetto

Dotta e animâ, che a dûava fin a l’ôa

Che ô sô ô l'arriva a i poli derimpetto:

E trêuvo un’eloquenza ch’innamôa,

E unia a gran perspicacia d’intelletto

Scienza profonda in quelli cai dottoî,

E co-e mæ idee un accordo in tutti doî.

